Nafarroako Parlamentuko Mahaiak, 2012ko maiatzaren 14an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Izquierda-Ezkerra parlamentu-taldeak aurkezturiko mozioa, zeinaren bidez Nafarroako Gobernua premiatzen baita deusezta dezan iragan martxoaren 18an “Fundación para la Investigación Médica Aplicada” erakundearekin sinaturiko hitzarmena.

2. Nafarroako Parlamentuko Aldizkari Ofizialean argitara dadin agintzea.

3. Mozioa Hezkuntza Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2012ko maiatzaren 14an

Lehendakaria: Alberto Catalán Higueras

MOZIOAREN TESTUA

José Miguel Nuin Morenok, Izquierda-Ezkerra parlamentu-taldearen eledunak, Legebiltzarreko Erregelamenduarekin bat, honako mozio hau aurkezten du, Osoko Bilkuran eztabaidatu eta bozka dadin.

2011ko martxoaren 18an hitzarmen bat sinatu zen, zeinaren bidez Nafarroako Gobernuak FIMAri salduko baitizkio Donapea IPIren lursailak eta eraikinak. FIMA-Ikerkuntza Mediko Aplikaturako Fundazioak CIMA kudeatzen du, eta Nafarroako Unibertsitate pribatuari lotuta dago. 2012ko ekainaren 30a baino lehen, Gobernuak lursaila eta eraikinak emateko konpromisoa hartzeko moduan egon behar du.

Hitzarmenak berak irregulartasunak aitortzen ditu orubearen erregistro-inskripzioari dagokionez; izan ere, orubearen jabea Iruñeko Udala da, eta Udalak Hezkuntza Ministerioari laga zion, odako lagapeneko eskritura bidez, Osoko Bilkurak 1976an hartutako erabaki baten ondorioz, Donapea Lanbide Heziketako ikastetxea eraikitzeko ez beste ezertarako, halako moduan non itzultze-klausula bat sartu baitzen, xede hori bete ezean aplikatzeko. Hortaz, finka, hasiera batez, Iruñeko Udalaren izenean inskribatuta dago. Gero, Nafarroako Gobernuak berriro inskribatu zuen (erosi gabe); beraz, inskripzio bikoitz horrek auzia korapilatzen du.

Opus Deiren Nafarroako unibertsitate pribatuari lotutako sozietateak lurzati askoren jabeak dira “unibertsitate pribatuaren campusean”, eta horietako asko eraiki gabe daude. Alegia, Nafarroako Unibertsitateak badu eraikitze-ahalmen nahikoa eta gehiago, bere lurzatietan eraiki ahal izateko “Iruñeko campuseko hiru ikerketa zentro berriak (Ingeniaritza Biomedikoa, Gaixotasun Ahantziak eta Nutrizioa eta dietetika)”, aurreko Nafarroako Gobernuarekin sinatutako hitzarmenean ageri direnak.

Ondorioz, paradoxikoa da UPN-PSNren Gobernuak proposatzea horiei saltzea zein eta funtsezko zerbitzu publiko baterako erabiltzen ari den lurzati bakarra –alegia, Donapea IPI–, zeinak hogeita hamar urte baino gehiago baitaramatza lanean bete-betean.

Lanbide Heziketa publikoa hobetzeko ez dugu zertan saldu daukaguna eta funtzionatzen duena; aitzitik, bete gabe dauden beharrizanei erantzun behar diegu. Kasu honetan, horrenbestez, Sanitaria BHI berri bat hartzeko eraikin bat egin beharko litzateke soilik, eta Donapea IPIren egungo instalazioak hobetu; alegia, aipatu hitzarmenean aurreikusitakoa baino askoz ere inbertsio txikiagoa egin beharko litzateke.

Hitzarmena ez da justifikatzen, ez hezkuntza publikoaren irizpideekin, ez irizpide sozialekin. Harrigarria gertatzen da: egungo bi ikastetxeak –Donapea IPI eta Sanitaria BHI– hartuko dituen “Lanbide Heziketako campus berria” deitzen dutena sortzearen kostua 23 milioikoa izanen omen den bitartean, 42 milioiko kostua izanen omen du Salestarren ikastetxe pribatu berriak, zeinak azalera bikoitza duen orube batean ikastetxe publikoetako ikasleen erdia egiten duen kopurua hartuko baitu.

Erabaki proposamena:

Nafarroako Parlamentuak Nafarroako Gobernua premiatzen du deusezta eta erretira dezan iragan 2011ko martxoaren 18an FIMArekin sinatu zuen hitzarmena.

Iruñean, 2012ko maiatzaren 4an

Eleduna: José Miguel Nuin Moreno

